
Neste artigo describo polo miúdo as vías xa coñecidas polas cales 
o estrés por calor causa perdas na granxa leiteira e argumento 
os motivos nos que me baseo para crer que realmente aínda non 
sabemos cuantificalas na súa totalidade.

Coñecemos o custo real do estrés 
por calor para a industria láctea?

Israel Flamenbaum
Cow Cooling Solutions Ltd, Israel

Oestrés por calor considérase 
unha das principais causas de 
perdas económicas no sector 

lácteo mundial e son son proporcio-
nais ao grao de estrés por calor ao 
que están suxeitas as vacas (días ou 
horas por ano, están expostas a THI 
por riba do limiar), así como ao nivel 
de produción e algunhas prácticas 
nutricionais e de manexo. Realmente 
sabemos cuantificar as perdas totais? 
A resposta polo momento é non!

A literatura publicada ata ago-
ra trata sobre a maioría das áreas 

potenciais que poden causar estas 
perdas, pero aínda non se realiza-
ron unha cuantificación e avaliación 
económica das perdas totais, baixo 
diferentes climas e tipos de sistemas 
de produción.

Considero que é de grande impor-
tancia contar con estes números para 
convencer os produtores e as institu-
cións leiteiras de que tomen medidas 
e invistan na implementación de me-
dios de mitigación da calor e enfron-
ten o problema do estrés por calor. É 
máis efectivo convencer os gandeiros 
para que invistan, presentándolles os 
números relacionados cos beneficios 
económicos e ambientais que poden 
ter e que tan rápido se pode recupe-
rar o seu investimento.

 REALMENTE SABEMOS 
CUANTIFICAR AS PERDAS 
TOTAIS? A RESPOSTA POLO 
MOMENTO É NON!

Recentemente, participei nun co-
mité especial establecido pola Fe-
deración Internacional de Leitería 
(FIL-IDF), que tratou o tema do es-
trés por calor nas granxas leiteiras. 
Espero que pronto, como parte do 
noso traballo, se complete unha ava-
liación económica das perdas totais e 
se presente ao sector lácteo mundial.

AVALIACIÓN ECONÓMICA DAS PERDAS 
TOTAIS
O primeiro parámetro e o máis co-
mún é a diminución da produción 
de leite. A mellor maneira de carac-
terizalo será presentalo en termos 
de leite economicamente corrixido 
(LEC), por vaca anualmente. Segun-
do investigacións realizadas nos 
EE. UU., as perdas anuais de pro-
dución de leite por vaca variaron 
entre 170 kg, no estado máis frío, 
onde só o 6 % do tempo do ano es-
tivo por riba do limiar da vaca (THI 
70), e máis de 2.000 kg, no estado 
máis cálido, onde o 50 % do tempo 
do ano está por riba dese limiar. 

Hoxe en día hai granxas leiteiras 
situadas en rexións que experimen-
tan condicións por riba do limiar, 
preto do 100 % do tempo do ano, 
onde podemos esperar que as vacas 
de alto rendemento perdan máis de 
3.000 kg do seu potencial produtivo, 
a menos que se arrefríen adecuada-
mente.

O impacto negativo do estrés por 
calor na produción de leite non ter-
mina coa redución do volume de lei-
te, senón tamén coa diminución do 
contido de graxa e proteína do leite. 
Isto ocorre só no período cálido, cun 
“efecto de atraso” nas vacas que se 
secan neste momento. Polo xeral, 
podemos esperar baixada de 0,35 a 
0,40 unidades porcentuais no conti-
do de graxa do leite e de 0,30 a 0,35 
unidades porcentuais no contido de 
proteína, para o leite producido no 
período cálido. 

O estrés por calor (como todo tipo 
de factores estresantes na vaca) pro-
voca tamén un aumento do reconto 
de células somáticas (RCC) no leite.  

Na maioría dos casos, este aumen-
to non está relacionado con ningún 
tipo de infección do ubre e non ten 
un impacto negativo na calidade do 
leite. Tamén neste caso, o efecto ne-
gativo ocorre só no período cálido e 
pode caracterizarse por un aumento 
de 100.000 unidades RCS por enci-
ma do leite producido por unha vaca 
sa no período frío.

Un dos efectos negativos do es-
trés por calor, que provoca grandes 
perdas económicas pero que aínda 
é moi pouco coñecido, é a diminu-
ción da eficiencia alimenticia, que 
tamén ocorre só no período cálido.

Cando sofren estrés por calor, as 
vacas utilizan parte da enerxía que 
consomen para activar os medios 
fisiolóxicos do corpo para disipar 
a calor. Na maioría dos casos, es-
tes mecanismos non son capaces de 
axudala, senón que fan que parte 
do alimento consumido sexa cana-
lizado a fins non produtivos. Unha 
investigación realizada na Univer-
sidade de Kansas demostrou que as 
vacas producían 1,4 kg de leite por 
cada 1 kg de materia seca que con-
sumían, cando isto ocorría en condi-
cións normais de clima (22 °C), men-
tres que en condicións cálidas (32 °C), 
as vacas produciron só 1,2 kg de leite 
por 1 kg de materia seca, unha dimi-
nución na “eficiencia alimenticia” do 
15 %. 

Agora imos traducilo en diñei-
ro. Cun custo de dieta de 8,2 euros 
por vaca/día e 120 días estresantes 
por ano, as perdas anuais por vaca 
chegarán a case 147,6 euros (moito 
máis que o custo de operar o siste-
ma de arrefriamento nas granxas). 
Unha razón máis para a diminución 
na eficiencia alimenticia, cando a 
produción se reduce baixo condi-
cións de estrés por calor, é o feito 
de que, como o custo do alimento 
para o mantemento é o mesmo en 

vacas de baixo e alto rendemento, 
entón requírese máis alimento para 
producir certa cantidade de leite en 
vacas de baixa produción, polo que 
se precisa máis alimento por litro 
de leite producido. 

ALGÚNS EFECTOS NEGATIVOS DO 
ESTRÉS POR CALOR 
Un dos efectos negativos máis coñe-
cidos do estrés por calor nas vacas 
é a diminución da fertilidade. Isto 
ocorre nun espazo de tempo máis 
amplo que o período cálido, debido 
ao efecto retardado na fertilidade 
das vacas inseminadas no outono e 
principios de inverno, afectado polo 
impacto negativo do verán no siste-
ma reprodutivo das vacas. 

A diminución na fertilidade de 
verán inclúe a falta de detección 
de vacas en celo e a falta de preñez 
destas (taxa de concepción baixa). 
As perdas derivadas diso inclúen 
tamén os elevados gastos polo uso 
de tratamentos hormonais, seme 
adicional e man de obra para pre-
ñalas.

Ademais, a baixa fertilidade au-
menta o número medio de “días 
abertos” (prolongación do inter-
valo entre partos) por riba do pe-
ríodo óptimo para cada vaca. Non 
poder arrefriar adecuadamente os 
animais pode aumentar facilmente 
a media de días abertos en 20 días 
por vaca, e cun valor de 3 a 5 euros 
por “día aberto” adicional, por riba 
do óptimo, pode aumentar o custo 
de produción en aproximadamente 
100 euros por vaca. 

Finalmente, tamén se pode tradu-
cir nun aumento na taxa de des-
carte. Como normalmente as vacas 
de alta produción son as que corren 
maior risco de sufrir infertilidade, 
sobre todo durante o período estival, 
daquela tamén podemos esperar 
un atraso na mellora xenética do  

 UN DOS EFECTOS NEGATIVOS DO ESTRÉS POR CALOR, QUE 
PROVOCA GRANDES PERDAS ECONÓMICAS PERO QUE AÍNDA É MOI 
POUCO COÑECIDO, É A DIMINUCIÓN DA EFICIENCIA ALIMENTICIA, 
QUE TAMÉN OCORRE SÓ NO PERÍODO CÁLIDO

rabaño, causado por un “descarte 
obrigatorio” de vacas de alto po-
tencial, só porque non quedaron 
cargadas. A redución da fertilidade 
nesa época do ano tamén lles pode 
crear estacionalidade na subminis-
tración de leite ás industrias e aos 
mercados, o que se pode traducir 
en perdas económicas tanto para 
os gandeiros coma para a industria.

É ben sabido que ao estar suxei-
tas a condicións de estrés por calor, 
as vacas experimentarán un estado 
de inmunidade reducido. Isto oco-
rre só no período cálido e pódese 
traducir no incremento da taxa de 
vacas que sofren enfermidades, 
principalmente as que suceden ao 
redor do momento do parto, así 
como un crecemento nos casos de 
mastite clínica. 

O aumento da taxa de enfermi-
dades subirá os gastos en medici-
nas e tratamentos médicos. Aínda 
así, non existe unha cuantificación 
e avaliación do impacto econó-
mico negativo do estrés por calor 
na saúde das vacas e os gastos da 
granxa en medicamentos. De todos 
os xeitos, a partir da miña experien-
cia persoal como consultor dunha 
granxa de 700 vacas, situada no 
nordés de Italia, descubrín que os 
gastos da granxa en medicamentos 
se reduciron en case un 70 % no 
primeiro ano de implementación do 
arrefriamento intensivo.

Espérase que os xatos nados de 
vacas que experimentan estrés por 
calor ao final do embarazo nazan 
máis liviáns e febles, e que o cos-
tro da nai sexa de menor concen-
tración de inmunoglobulinas. Estes 
factores e o posible efecto negativo 
directo do estrés por calor no xato 
acabado de nacer teñen o potencial 
de aumentar a taxa de mortalida-
de dos xatos, así como un atraso na 
súa taxa de crecemento nas primei-
ras etapas da súa vida. A literatura 
fala dunha subida do 10 % na mor-
talidade dos xatos, por riba do nor-
mal, naqueles nados en condicións 
de estrés por calor.

A necesidade de producir unha 
certa cantidade de leite cun maior 
número de vacas significa un au-
mento das emisións de GEI (prin-
cipalmente metano). A emisión de 
metano por litro de leite producido 
é maior en condicións de estrés por 
calor, debido á necesidade de criar 

máis vacas e xovencas de substitu-
ción, para producir certa cantidade 
de leite (como no caso da eficiencia 
alimenticia). Non hai dúbida de que 
calquera “imposto ambiental” adi-
cional a pagar polo aumento desta 
emisión “se lle vai rodar” ao produtor. 

CONCLUSIÓNS
• Ata onde eu sei (estando bastante 

familiarizado coa literatura actua-
lizada), aínda non hai un traballo 
realizado que cuantifique todas 
(ou mesmo unha gran parte) das 
perdas económicas presentadas 
na lista anterior. 

• Espero ter os resultados do traba-
llo realizado polo comité científico 
da FIL-IDF mencionado anterior-
mente e que brinden a informa-
ción requirida aos economistas 
deste equipo, co fin de permitirlles 
calcular o total de perdas econó-
micas causadas polo estrés por 
calor en diferentes rexións climá-
ticas e sistemas agrícolas.

• Non menos importante é facer uso 
da literatura actualizada, que tra-
ta sobre a efectividade dos medios 
de mitigación da calor nesas con-
dicións, a cal lles permite a estes 
economistas calcular o beneficio 
económico esperado da súa co-
rrecta implementación. 

• Transferirlles estes números e ins-
trucións operativas aos produtores 
de todo o mundo pode axudar a 
mellorar a eficiencia da produción 
de leite e reducir o seu impacto ne-
gativo no medio ambiente. 

 DESCUBRÍN QUE OS GASTOS 
DA GRANXA EN MEDICAMENTOS 
SE REDUCIRON EN CASE 
UN 70 % NO PRIMEIRO ANO 
DE IMPLEMENTACIÓN DO 
ARREFRIAMENTO INTENSIVO

